	Իրավական ակտի հիմնավորումը

	Անհրաժեշտությունը

	Իրանի Իսլամական Հանրապետության և Հայաստանի Հանրապետության էներգահամակարգերի միջև էլեկտրաէներգիայի փոխանակման հզորություններն ավելացնելու նպատակով նոր երկշղթա էլեկտրահաղորդման գծի կառուցման համաձայնությունը ձեռք է բերվել 2004թ.-ի դեկտեմբերի 2-ին և 2006թ.-ի մայիսի 17-ին Հայաստանի Հանրապետության և Իրանի Իսլամական Հանրապետության էներգետիկայի նախարարների կողմից ստորագրված փոխըմբռնման հուշագրերի հիման վրա:
«Իրան-Հայաստան 400 կՎ լարման էլեկտրահաղորդման օդային գծի կառուցում» ծրագրի (այսուհետ՝ Ծրագիր) արդյունավետ իրականացումը չի կարող ապահովվել` առանց 
ՀՀ կառավարության որոշման նախագծի հավելվածում նշված սեփականության որոշ տարածքների oտարման, քանի որ էլեկտրահաղորդման օդային գծի կառուցման համար անհրաժեշտ են հենարանների տեղակայման հողատարածքներ: 

	Ընթացիկ իրավիճակը և խնդիրները

	Ծրագիրն ընդգրկված է ՀՀ կառավարության 2014թ. հունվարի 9-ի «Հայաստանի Հանրապետության կառավարության 2014 թվականի գործունեության միջոցառումների ծրագիրը և գերակա խնդիրները հաստատելու մասին» № 10-Ն որոշմամբ հաստատված 
ՀՀ կառավարության 2014թ. գերակա խնդիրների թվում: Իրան-Հայաստան 400 կՎ լարման էլեկտրահաղորդման օդային գծի` Հայաստանի Հանրապետության տարածքով անցնող հատվածի ծրագիծը հաստատվել է ՀՀ կառավարության 2008թ. նոյեմբերի 20-ի № 1334-Ն որոշմամբ: Ծրագրի շինարարության կապալառուն (այսուհետ՝ Կապալառու) ավարտել է օդային գծի ուղեգծի որոշման, ինչպես նաև մյուս նախագծա-հաշվարկային աշխատանքները: Կապալառուի կողմից պատրաստված վերջնական նախագծի հիման վրա պատրաստվել է բացառիկ` գերակա հանրային շահ ճանաչելու մասին ՀՀ կառավարության որոշման նախագիծը: Օտարման գործընթացն ամբողջությամբ կարող է սկսվել միայն ՀՀ կառավարության կողմից սույն որոշումն ընդունելուց հետո:

	Կարգավորման նպատակը և բնույթը

	«Հասարակության և պետության կարիքների համար սեփականության օտարման մասին» Հայաստանի Հանրապետության օրենքի (այսուհետ՝ Օրենք) 4-րդ հոդվածի 2-րդ կետի համաձայն` գերակա հանրային շահը կարող է հետապնդել` էներգետիկայի բնագավառում կարևոր նշանակություն ունեցող ծրագրերի իրականացման ապահովման նպատակը: 
Ծրագրի իրականացումը կարևոր նշանակություն ունի, քանի որ արդյունքում կբարձրանա Հայաստանի Հանրապետության և Իրանի Իսլամական Հանրապետության էներգահամակարգերի զուգահեռ աշխատանքի և Հայաստանի Հանրապետության էներգահամակարգի հուսալիությունն ու կայունությունը, Հայաստանի Հանրապետության էներգետիկ անվտանգությունը և էլեկտրաէներգիայի փոխանակման հզորությունը: Հողատարածքների ընտրությունն իրականացվել է սահմանված շինարարական և տեխնիկական նորմերի շրջանակներում` բնակավայրերի, պատմամշակութային հուշարձանների, բնապահպանական տարածքների և ենթակառուցվածքների շրջանցմամբ: 
Օրենքի 7-րդ հոդվածի 1-ին կետի համաձայն` հասարակության և պետության կարիքների համար սեփականությունն օտարվում է միայն կառավարության կողմից օտարման նպատակը բացառիկ՝ գերակա հանրային շահ ճանաչելու դեպքում: Այսպիսով` ապահովվում է ՀՀ օրենսդրության պահանջների բավարարումը:

	Նախագծի մշակման գործընթացում ներգրավված ինստիտուտները և անձիք   

	ՀՀ էներգետիկայի և բնական պաշարների նախարարության աշխատակազմ և «Բարձրավոլտ էլեկտրացանցեր» ՓԲԸ:

	Ակնկալվող արդյունքը

	Որոշումն ընդունելուց հետո հնարավոր կլինի իրականացնել սեփականության օտարման գործընթացը ՀՀ օրենսդրության համաձայն:

	Այլ տեղեկություններ (եթե այդպիսիք առկա են)

	Ծրագրի իրականացման համար օտարվող սեփականության դիմաց փոխհատուցումները նախատեսված է իրականացնել «Բարձրավոլտ էլեկտրացանցեր» ՓԲԸ միջոցների հաշվին: 

ՀՀ կառավարության որոշման նախագծին կցված է նաև պայմանագիր` սեփականության օտարման գործընթացի ընթացքում Հայաստանի Հանրապետության և «Բարձրավոլտ էլեկտրացանցեր» ՓԲԸ իրավունքների, պարտականությունների և պատասխանատվության մասին, համաձայն Օրենքի 7-րդ հոդվածի 3-րդ մասի:

Հաշվի առնելով Ծրագրի բացառիկ կարևորությունը ՀՀ Ազգային Ժողովը 20.06.2013թ. ընդունել է «Իրան-Հայաստան 400 կՎ լարման էլեկտրահաղորդման օդային գծի` Հայաստանի Հանրապետության տարածքով անցնող հատվածի շինարարության աշխատանքների նկատմամբ հարկային և մաքսային վճարների արտոնություններ սահմանելու մասին» № ՀՕ-83-Ն օրենքը:


ՀՀ էներգետիկայի և բնական պաշարների նախարար     Ե. Զախարյան









